
             VIJEĆU FAKULTETA POLITIČKIH NAUKA UNIVERZITETA U SARAJEVU

Na osnovu člana 59. (tačka m) Statuta Univerziteta u Sarajevu, a u vezi sa članovima 36. i 37. Pravila studiranja za treći ciklus studija Univerziteta u Sarajevu, Senat je na 22. elektronskoj sjednici održanoj 23. 12. 2020. godine donio Odluku o obrazovanju Komisije za ocjenu uslova kandidata i podobnosti teme doktorske disertacije pod naslovom NACIONALNA DRŽAVA U PROCESU GLOBALIZACIJE: OTPORI I PERSPEKTIVE, u sastavu  Dr. Šaćir Filandra, redovni profesor, predsjednik, Dr. Adnan Džafić, vanredni profesor, član i Dr. Valida Repovac, vanredna profesorica, član. Nakon što je Komisija proučila dostavljenu finalnu prijavu teme doktorske disertacije, podnosimo Vijeću Fakulteta slijedeći 

                                                    I Z V J E Š T A J 

Ocjena uvjeta kandidata

Ervin Sejdinović je rođen 16. decembra 1992. godine, od oca Mevludina i majke Envire. Osnovnu školu je završio u Gnojnici, općina Lukavac. Po završetku osnovne škole upisuje Behram-begovu medresu u Tuzli koju završava sa superodličnim uspjehom. Nakon završetka Medrese, 2011. godine upisuje prvi ciklus studija na Univerzitetu u Tuzli, Filozofski fakultet, odsjek Filozofija-Sociologija. Prvi ciklus studija završio je u roku sa prosječnom ocjenom 9,92. Nakon završetka prvog ciklusa studija, na istom Fakultetu, upisuje drugi ciklus studija, istraživačko polje Sociologija gdje magistrira 29. januara 2018. godine na temu: “Velikosrspki nacionalni programi i genocid nad Bošnjacima” sa prosječnom ocjenom 9,50. U akademskoj 2016/2017 godini na Univerzitetu u Tuzli biran je u zvanje asistenta. Treći ciklus studija na Fakuletu političkih nauka, Univerzitet u Sarajevu, istraživačko polje Sociologija upisao je akademske 2018/2019. godine. 

Od Septembra 2016. godine radi kao profesor filozofije, sociologije i logike u Behram-begovoj medresi u Tuzli. Aktivan je u nastavnim i izvanastavnim aktivnostima, posebno u debatnim klubovima. Služi se engleskim jezikom.
Ocjena podobnosti teme doktorske disertacije

Problemsko područje 

Proces globalizacije, koji se najčešće i najednostavnije određuje kao slobodan protok ljudi, roba i informacija, nije jednodimenzionalan. Označava također duboke društvene promjene koje omogućuju “sve snažniju integraciju i homogenizaciju zajednica i kultura diljem svijeta. Primjetna je i kontratendencija: pokreti za odcjepljenjem i decentralizacijom u društvima željnima oblikovati ili očuvati zasebne identitete pod naletom učinaka globalizacije i integracije” (Lakoff 2000: 77). Nacionalna država, kao kategorija koja nastaje daleko ranije od savremenih procesa globalizacije, se u mnogim slučajevima, pod utjecajem globalizacije, transformirala i svoje nadležnosti prenosila na određene nadnacionalne institucije. Reakcije na globalizaciju su različite i formiraju se naspram njenih refleksija na društva. Ako se globalizacija shvata kao “vesternizacija” (Šolte, 2009: 59), zagovornici jačanja nacionalne države, posebno pripadnici etničkog nacionalizma, suprostavljaju se toj globalizaciji koja se odvija kao proces homogeniziranja kultura. U početku 20. stoljeća nacionalna država bila je jedina kategorija u globalnoj saradnji ali i sukobima. U drugoj polovici 20. stoljeća, ulogu nacionalne države u savremenim globalnim procesima preuzele su nadnacionalne organizacije koje su nastale prije svega kao poslovne korporacije. U međuodnosu nacionalne države i globalizacije moguće je razlikovati tri teorijsko-praktična modela: “neoliberalno, reformističko i radikalno-konstestativno stajalište.” (Kalanj 2007). Neoliberalni pristup naslanja se na teorijske ideje o slobodnoj trgovini, koja implicira uvjerenje da državne granice ne bi smjele predstavljati barijere stvarnoj alokaciji resursa u svjetskoj ekonomiji. Neoliberali su ne samo oživjeli nego i pojačali klasična liberalna stajališta protiv proaktivne državne intervencije kao direktivnog i ograničavajućeg faktora tržišnih operacija. Reformističko stajalište nije otvoreni protivnik globalizacije. Zalaže se za drugačije organizacijska načela i institucije. Postoje dvije različite verzije radikalizma. Po mišljenju metodoloških tradicionalista globalizacija je destruktivna i nepopravljiva, preostaje jedino da se ona zaustavi i da se preusmjeri njen trend. Pripadnici alternativno-proaktivni odnosa prema globalizaciji se ne zalažu za povratak u predglobalizacijsko stanje već za esencijalno kritičko preispitivanje globalizacije kao izraza jednodimenzionalnog shvatanja (Kalanj 2007: 139-148). Postoje stavovi da savremeni globalizacijski procesi, prije svega kulturna integracija kao dih istih procesa, neće značiti kraj nacionalne države ali će se ograničiti djelovanje nacije-države na način da u svojim aktivnostima mora uvažavati svoje odnose sa drugim državama i nadnacionalnim institucijama. Te nadnacionalne institucije su i nastale kao potreba niveliranje sukoba izazvanih etničkim nacionalizmom. “Rodila se želja da se stane na kraj svim tim sukobima do istrebljenja i da se izgradi nadnacionalni kontinent bez nacionalnih podjela. Uzdrmana je stara vjera u jedinstvo i nadmoć nacije i njezine države, a novi naraštaji na Zapadu, naviknuti na putovanja, migrante i miješanje kultura, nisu više osjećali svu snagu drevnih nacionalnih osjećaja, tradicija i granica (Smith 2003: 2). Sa drugog stajališta, “doba globalizacije je i doba ponovnog oživljavanja nacionalizma koje se očituje i u osporavanju ustanovljenih nacionalnih država i u raširenoj obnovni identiteta na osnovi nacionalnosti, uvijek učvršćenoj u odnosu na ono što je strano (Castells 2002: 37). Proces globalizacije za posljedicu ima nužnost postojanja oblika vlasti koji nadilaze nacionalnu državu ali te nadnacionalne formacije ne mogu realizirati određena nacionalno-politička prava koja su predmet onoga što građani traže. Te nacionalne potrebe može da realizira samo nacionalna država jer “ekonomska globalizacija teško da će potkopati naciju bilo kao političku zajednicu bilo kao ekonomiju” (Katunarić 2003: 251). Nacionalna država je politički okvir unutar kojeg se ostvaruje ekonomska, kulturološka, sigurnosna i svaka druga društvena funkcija.

Istraživačko pitanje i hipoteze istraživanja
Doktorska disertacija ima za cilj dati odgovor na pitanje da li proces globalizacije ukida nacionalnu državu. Globalizacija kao društveni proces i nacionalna država kao društvena, pravna i politička kategorija su društvene činjenice u međuodnosu. Kao rezultat tog odnosa nastaju nadnacionalne institucije. Ta “međuzavisnost (nacionalne države i globalizacije) sama po sebi ne proizvodi nadnacionalni identitet, a još manje nadnacionalne institucije, ali može aktivirati odbrambene mehanizme ultranacionalističkog odnosno “plemenskog” tipa”(Cerutti 2006: 55). Cjelina problema istraživanja jeste odnos savremenih procesa globalizacije i nacionalne države. Njegova struktura je u različitim implikacijama koje ovaj odnos produkuje. Različite dimenzije globalizacije ostvaruju različite utjecaje na različite podsisteme nacionalne države. U nekim slučajevima, nacionalna država organizuje otpore procesu globalizacije dok u drugim slučajevima koristi slobodu kretanja informacija, ljudi i robe kako bi osnažila sve vrste svog kapitala. “Mnogi autori upravo zato s nailazećom globalnom erom vide i nadolazak kraja nacionalne države, a time i demokracije. Kraj nacije sa sobom donosi smrt politike – piše Jean-Marie Guehenno” (Beck 2001: 255). Po samom određenju, globalizacija podrazumijeva “tokove roba, kapitala, ljudi, informacija, ideja, slika i rizika izvan nacionalnih granica, u kombinaciji sa razvojem društvenih mreža i političkih institucija koje ograničavaju nacionalnu državu” (Nash, 2006: 59). Globalizaciju možemo shvatiti kao slobodan protok ljudi, robe i informacija. Istražuje se način na koji se proces globalizacije odražava na nacionalnu državu?  Da li proces globalizacije ukida državu ili samo umanjuje njenu ulogu i moć? Istraživat ćemo promjene koje je globalizacija donijela u odnosu na nacionalnu državu. Također, identifikovat ćemo perspektive koje nacionalna država može imati u globalizaciji. 
Teorijsko određenje predmeta istraživanja
Analizirat ćemo pojedinačne oblike savremenih procesa globalizacije i nacionalizma. Odnos nacionalne države i globalizacije nije jednoznačan. Različiti stepen globalizacije različito djeluju na društva gdje su prisutni različita oblici nacionalizma, odnosno procesa stvaranja nacionalnih država. Globalizacija ima drugačije posljedice u nacionalnim državama koje su “istočno od Rajne od onih zapadno od Rajne” (Katunarić 2003: 140). Ono što je zajednička kategorija globalizaciji i nacionalnoj državi te što je pitanje oko kojeg se raspravljaju zagovornici i protivnici globalizacije te istovremeno zagovoronici jačanja i umanjenja moći nacionalne države jeste kultura. Društva koja su tradicionalnija i konzervativnija pružaju otpor globalizaciji ili na kritički način pristupaju istoj. U takvim društvima, nacionalne države kao svoj osnov imaju kulturu, etničku skupinu, a ne etatizam. Takve nacionalne države globalizaciju ne dočekuju “raširenih ruku”. Kulturološki “otvorenija” društva brže i potpunije prihvataju globalizaciju.
S obzirom na kompleksnost ove materije, mislim da postoji potreba za definiranjem centralnih kategorijalnih pojmova, koji se uočavaju u naslovu teme istraživanja. Pojam koji proizilazi iz naslova teme i čini teorijsku osnovu istraživanja je: nacionalna država.

Pored navedenog, osnovni pojmovi u ovom istraživanju su i pojmovi: globalizacija, nacionalizam, modernizacija, glokalizacija, patriotizam i nacija te suverenitet.

Činioci sadržaja predmeta istraživanja

Sadržaj predmeta istraživanja je jako složen, a njegovi činioci su slijedeći: 

Prvi činioc - prvi dio istraživanja se odnosi na osnovna teorijska razmatranja pojma nacionalna država kao fenomena u društveno-političkim odnosima. Istraživat ćemo pojavu, razvoj i različite kontekste koje je imala nacionalna država. U prvom stepenu istraživanja, teorijski ćemo istražiti teorije nacije i nastanka nacionalne države. Predstavit ćemo različite vrste nacionalizma. Bitno je shvatiti fenomen nacionalne države u svim njenim oblicima kako bismo mogli identifikovati rezultate odnosa različtih tipova nacionalne države i procesa globalizacije. Posebno ćemo se baviti sa dva oblika nacionalizma i nacionalne države: “istočno od Rajne i zapadno od Rajne”. (Katunarić 2003: 140) 

Drugi činioc – istraživanja se odnosi pojam globalizacija. Nužno je bliže predstaviti sadržaj samog pojma globalizacija, njenih oblika i strukturu tog procesa. Različite teorije globalizacije na različite načine objašnjavaju ovu pojavu, njene nosioce i posljedice. S tim u vezi, istraživanje će pojmovno analizirati proces, fenomen i period globalizacije kao i sličnih pojmova kojima se označavaju pojave vesternizacije, reagensa globalizacije poput glokalizacije kao i popratnih procesa globalizacije poput mcdonaldizacije. Predstavit ćemo teoriju koja govori da se globalizacija javljala u ciklusima a da danas živimo njen savremeni oblik. Globalizacijski procesi su prisutni u ljudskom društvu kroz povijest, s tim da jačaju sa pojavom nacionalne države u kontekstu imperijalnih ratova, kolonizacije i migracija koje su se javile kao rezultat ovih procesa. U ovom radu, fokus će biti na savremenim procesima globalizacije.

Treći činioc - razmatra odnos savremenih procesa globalizacije, kao nezavisne varijable, i utjecaj istog na nacionalnu državu. Nakon što definišemo proces globalizacije i predstavimo teorije nacionalne države, analizirat ćemo njihov odnos. Posljedice tog odnosa mogu biti ili otpor nacionalne države globalizaciji ili da nacionalna država koristi određene perspektive koje nudi sama globalizacija kako bi ona, kao sistem, održala svoju moć. U trećem činiocu istraživanja, razmatrat ćemo slučajeve gdje je nacionalna država pružila otpor procesu globalizacije. Istraživat ćemo koji su uzroci za taj otpor te čime su isti rezultirali. Razlozi zbog kojih nacionalna država odgovara otporom globalizaciji su razni počevši od toga da nacionalna država u globalizaciji vidi opasnost po svoju moć.

Četvrti činioc – se bavi perspektivama nacionalne države u procesu globalizacije. Analizirat ćemo kako se država mijenja pod utjecajem globalizacije. Razmatrat ćemo pitanje da li je i koliko globalizacija promijenila nacionalnu državu. Također, bavit ćemo se pitanjem mogu li globalizacija i nacionalna država biti u komplementarnom odnosu? Studija slučaja promjena društva na globalnom nivou pod utjecajem medicinskog fenomena COVID-10, pokazuje da je isti rehabilitovao nacionalnu državu. Posebno je to vidljivo na primjeru „europskog jedinstva“ gdje su članice Europske Unije povukle svoje resurse unutar svojih, državnih granica. Nakon toga javlja se fenomen „vakcinacijskog nacionalizma“ gdje neke ekonomski najrazvijenije nacionalne države, vakcinu protiv COVID-19 traže unutar svojih istraživačkih centara bez učešća u internacionalnim projektima te prirode. 
Vremensko određenje predmeta istraživanja primarno se odnosi na period od Drugog svjetskog rata do danas.

Prostorno određenje predmeta istraživanja prvenstveno se odnosi na prostor Europe i Sjeverne Amerike.

Istraživanje spade u red socioloških istraživanja. Detaljnije, istraživanje se tiče socioloških disciplina: sociologija politike, teorije nacije, sociologija identiteta i savremena sociologija. U kontekstu navedenih socioloških disciplina razmatrat ćemo fenomen globalizacije i pitanje nacionalne države u navedenom procesu.
Generalna hipoteza

Direktivna hipoteza: Proces globalizacije nije dokinuo nacionalnu državu.
Razrađujuće hipoteze

1. Nacionalna država, pod utjecajem savremenih procesa globalizacije, postepeno mijenja svoju formu i funkcije.
2. Proces globalizacije, djelujući na nacionalne države, rezultira i oživljavanjem nacionalnih kultura.
3. Nacionalna država ostaje i dalje osnovna politička kategorija.

4. Globalizacija je produbila društvene nejednakosti.

Indikatori su pisani i usmeni iskazi relevantnih naučnih autora, te relevantnih subjekata, velika ekonomska kriza 2008. godine. Nastanak nadnacionalnih institucija poput Ujedinjenih nacija, Europske Unije.
Metododološki prisup 

Ovo istraživanje je intradisciplinarnog, sociološkog, karaktera u kojem će biti zastupljeno niz metoda karakterističnih za društvena istraživanja, ali primarno analitičke metode: analize, apstrahovanja,  specijalizacije i sintetičkih metoda: sinteze, specijalizacije i generalizacije. U našem doktorskom radu koristit ćemo metodu Historije koncepta, ali i analizu diskursa.
Opće-naučne metode koje ćemo koristiti u istraživanju su: analitičko-deduktivna, hipotetičko-deduktivna metoda i komparativna metoda.

Dvije metode pribavljanja podataka koje ćemo koristiti u ovom istraživanju su: analiza sadržaja dokumenata i izjave određenih znanstvenika i političara. Analiza sadržaja dokumenata će imati primarni oblik kvalitativne analize. Primijenit ćemo metodu analize diskursa.
Naučni cilj istraživanja proizilazi iz značaja odnosa globalizacije i nacionalne države iz razloga što upravo navedeni odnos indukuje politička dešavanja i društvene procese danas i u posljednjih trideset godina. Namjera ovog rada je da se dođe do obrazaca rezultata odnosa globalizacije i nacionalne države. Naučni značaj ovog istraživanja je i u tome što ćemo precizno odrediti sadržaj pojmova nacija, država, globalizacija. Također bit će zadovoljena dva ključna kriterijuma istaživačkog problema: njegova rasprostranjenost i opštost s jedne i njegov faktički i naučni značaj sa druge strane.

 Ciljevi istraživanja 

Osnovni cilj ove studije je analizirati proces globalizacije i utjecaj istog na nacionalnu državu. Također formirati obrasce koji prostiču iz navedenog odnosa, opisati promjene u samom shvatanju i postojanju nacionalne države a koje su izazvane globalizacijom. Cilj ovog istraživanja jeste i pojmovno određivanje nacije, države, globalizacije i drugih, pomoćnih pojmova istraživanja. 
Naučni ciljevi istraživanja

Naučna deskripcija je prvi nivo naučnog saznanja koji je uslov ostalih nivoa i koji iste prožima. Naučnom deskripcijom ćemo ostvariti opis manifestnih formi globalizacije kao društvenog procesa sa jedne i nacionalne države kao primarne politčke i kulturološke kategorije sa druge strane.

Naučna eksplikacija je sintetički naučni cilj koji podrazumijeva naučno saznanje o kauzalitetu. Shodno tome naš naučno eksplikacijski cilj jeste utvrditi uzročno - posljedične veze utjecaja globalizacije na nacionalnu državu kako bismo mogli doći do naučnog objašnjenja ove pojave.

Naučna prognoza jeste zahtjev da se naučnim istraživanjem relativno pouzdano predvidi razvoj kretanje, nestanak ili nastanak određenih društvenih pojava ili nekih njihovih kvalitativnih ili kvantitavnih svojstava, stoga je cilj ovog istraživanja i da istraži eventualne otpore koje će nacionalna država pružati svim oblicima procesa globalizacije kao i perpektive odnosno mogućnosti komplementarnog razvoja globalizacije i nacionalne države.
 Društveni ciljevi istraživanja

Opravdano je postaviti hipotetičko pitanje o značaju društvenih istraživanja danas u Bosni i Hercegovini iz razloga što se rad znanstvenika a posebno sociologa, politologa i filozofa svjesno prebacuje na margine. Ovo istraživanje može poslužiti kao uvid u značaj nacionalne države i njene uloge u odnosu na društvene procese u savremenom društvu. Istraživanjem se mogu koristiti društveni akteri, političari i znanstvenici prije svih u shvatanju odnosa nacionalne države i globalizacije. Može poslužiti i brojnim istraživačima u daljim analizama i istraživanjima drugih pitanja odnosa nacije, države i savremenih društvenih procesa koje će ova studija identificirati. Prema tome, istraživanje će značajno doprinijeti fondu naučno teorijskog saznanja u ovoj oblasti.
Teorijski okvir i pregled literature

Postojeća istraživanja su se bavila promjenama u nastanku, shvatanju i opstanku nacionalne države u različitim periodima ljudskog društva. Globalizacija je bila tema bavljenja mnogih istraživanja u posljednjih 30 godina. Bitno je pomenuti istraživanja o odnosu nacionalizma i globalizacije i “oživljavanju nacionalizma pod utjecajem globalizacije” (Castells, Manuel 2002) te istraživanja o “uzdrmanoj vjeri u nadmoć nacije i njene države” gdje posebno mladi ljudi pod utjecajem mogućnosti slobodnih putovanja i miješanje kultura “više ne osjećaju snagu drevnih nacionalnih osjećaja” (Smith, Anthony 2003). Studija Vjerana Katunarića predstavlja različite teorije nacije i naciju-državu u savremenom društvu gdje se tvrdi da “ekonomska globalizacija teško može da potkopa naciju niti kao političku niti kao ekonomiju” (Katunarić, Vjeran 2003). Posebno ističemo istraživanje koje govori o tri teorijsko-praktična modela o odnosu nacionalne države i globalizacije: “reformističkom, neoliberalnom i radikalno-konstetativnom stajalištu.” (Kalanj, Rade 2007). Martin Volf piše kako “moderna forma globalizacije neće značiti kraj moderne nacionalne države. Globalizacije je izbor u cilju povećanja ekonomskog blagostanja nacije.” (Volf, Martin 2003). Pored navedenog, globalizacija i ograničava utjecaj nacionalne države jer “nacionalne vlade počinju više da liče na lokalne vlade. Neki posmatrači dokazuju da globalizacija ograničava sposobnost vlada da prave budžetske deficite i vode inflatornu monetarnu politiku. Država koja je izabrala međunarodnu ekonomsku integraciju implicitno prihvata ograničenja svojih djelovanja. Ima takođe dobrih razloga za vjeru da su ograničenja koja globalizacija nameće vladi (ili ih ona dobrovoljno prihvata), sve u svemu poželjna.” (Volf, Martin 2003). Potrebno je navesti i djelo Urlicha Becka “Šta je globalizacija” gdje autor uočava da “s nailazećom globalnom erom nadolazi i kraj nacionalne države, a time i demokratije. Navodi i stav Jean-Marie Guehenna da “kraj nacije sa sobom donosi smrt politike”. U istom istraživanju autor navodi i drugi pristup: “Ovdje želim barem natuknuti jednu alternative u konceptu transnacionalne države kao jednog mogućeg odgovora na globalizaciju. U njezinoj osnovi leži ocjena da nacionalna država nije samo zastarjela, već i neophodna; i to ne samo utoliko što jamči unutarnju politiku i geopolitiku, osnovna politička prava već i u tome da politički oblikuje proces globalizacije i transnacionalno ga regulira. Transnacionalne države su dakle jake države, čija politička moć oblikovanja izrasta iz kooperativnih odgovora na globalizaciju.” (Beck, Urlich 2001). Jedna od tvorevina odnosa globalizacije i nacionalne države jesu i nadnacionalne institucije. Gidens će posebno naglasiti odnos nadnacionalnih institucija i nacionalnih država “transnacionalne korporacije, mogu da imaju ogromnu ekonomsku moć, i imaju sposobnost da utiču na vođenje politike kako u njihovim matičnim državama tako i na drugim mjestima. Sve moderne države imaju više ili manje uspješan monopol nad sredstvima prinude unutar vlastitih teritorija. Uticaj bilo koje pojedine države u okviru globalnog političkog poretka, snažno je uslovljen veličinom njenog bogatstva. Međutim, države zasnivaju svoju moć na svojoj sposobnosti da budu suverene. One ne funkcionišu kao ekonomske mašine već kao “akteri” ljubomorni na svoja teritorijalna prava, koji se brinu za učvršćenje nacionalnih kultura i angažuju u strateškim geopolitičkim poslovima sa drugim država ili državnim savezima. Sistem nacionalnih država već dugo predstavlja dio refleksivnosti koja je karakteristična za modernost u cjelini.  Suverenost je povezana sa zamjenom “mekih granica” “tvrdim granicama”, tokom ranog razvoja sistema nacionalnih država: autonomija unutar teritorije na koju država polaže pravo sankcionisana je priznanjem granica od strane drugih država. Kao što je pomenuto, to je jedan od najvažnijih činilaca po kojem se sistem nacionalnih država razlikuje od sistema država u pre-modernom dobu, kada je postojao samo mali broj refleksivno uređenih odnosa ove vrste i kada pojam “međunarodnih odnosa” nije imao smisla. Jedan aspekt dijelektičke prirode globalizacije je kolebanje između tendencija – prema centralizaciji koja je inherentna refleksivnosti sistema država, s jedne strane, i suvereniteta pojedinačnih država, s druge strane. (Gidens, Entoni: 1998). Izdvajaju se dva pristupa u odnos globalizacije i nacionalne države: refleksija prema nadnacionalnim institucijama kao određenom sistemu nacionalnih država ili jačanje suvereniteta pojedinačnih država. Ipak “istraživači su se najvećim dijelom slagali u svojoj ocjeni nacionalizma kao suštinski reakcionarne političke sile. Nacija i nacionalna država, uvjeravaju nas, povlače se pred transnacinalnim silama kao što su nadnacionalne organizacije, mutlinacionalne korporacije i transnacionalni sistem telekomunikacaja. Prema klišeu globalizacijske teze, sve intenzivnija međuosvisnost na ekonomskom, sigurnosnom, kulturnom i političkom planu reducirala je autonomiju i suverenost nacionalne države, narušile temelje njezine legitimnosti i ozbiljno nagrizla s njom povezane forme kolektivne identifikacije. Jednom riječju, globalizacija je ne samo istrošila nacionalnu državu već su nacionalne identitete i nacionalne kulture zamijenili nadnacionalni i podnacionalni identiteti i globalna kultura. Dapače u globalnom svijetu sama ideja nacije je postala prijeporna, a nacionalni idetntiteti postali su nesigurni, fragmentirani i hibridni, što za posljedicu ima premještanje lojalnosti s nacija na podnacionalne identitete ili nadnacionalne organizacije.” (Matić, Davorka: 2005). Kao tvorevinu društvenog procesa djelovanja globalizacije na nacionalnu državu, određeni autori vide njeno slabljenje i prenos njene “moći” na nadnacionalne organizacije.


Esad Zgodić piše da “ujedinitelji svjetske zajednice, novi kosmopoliti ideološki napadaju ideju nacionalnog suvereniteta i čak proriču smrt nacionalne države. Umjesto lojalnosti naciji-državi, novi globisti otvaraju put lojalnosti cijelom čovječanstvu. Nacija-država nastupa prema silama mundijalizacije kao ekonomska i politička moć oslonjena na istorijski u naciji (samosvijest, žudnje za identitetima, kultne svetinje tradicije, patriotizma i razdraženi nacionalizam i sl.) Otuda, imajući u vidu te letencije i opasnosti, većina teorijskih uvida u veze i odnose između nacije-države i svjetskopovijesnih trendova koji vode nivelaciji i integraciji, insistira na nužnosti metamorfoze nacije-države i to u pravcu prevladavanje njene tradicionalne dogme suvereniteta. Izgledi za budućnost, dakle, nisu u odumiranju nacionalne države u svijetu bez granica, nego u preobrazbi nacionalne države.” (Zgodić, Esad: 1997). Nacionalna država ne nestaje pod utjecajem globalizacije ali se mijenja njena struktura, uloga i način odnosa prema drugim državama. Ta promjena nacionalne države uvjetovana je modernim dobom. “Sad je na djelu aspiracija nacija-država da svoj suverenitet deteritorijaliziraju.” (Zgodić, Esad: 1997). Države koje su ekonomski, politički i vojni moćne, šire granice svog utjecaja preko svojih granica. S tim u vezi, mijenja se sam pojam suvereniteta.

Ova studija namjerava da istraži različite teorije nacije i globalizacije te definiše obrasce koji su rezultat odnosa i djelovanja procesa globalizacije na nacionalnu državu. Istraživanje će se baviti otporima koje nacionalna države pruža globalizaciji ali i perspektivama nacije u globalizaciji. Ovaj pristup će objasniti društvene procese koji su nastali u savremenom društvu kroz promjene u ulozi, značaju i moći nacije-države u posljednjih trideset godina. Očekivani rezultat jeste i da otvorimo pitanja za nova istraživanja na ovu izuzetno značajnu temu. Rezultati istraživanja će nadamo se poslužiti brojnim stručnjacima u daljim analizama i istraživanjima pitanja nacionalne države i procesa globalizacije, implikacija odnosa navedenog odnosno otpora i perspektiva koje nacija može imati prema globalizaciji. Shodno tome, istraživanje će značajno doprinijeti fondu naučno teorijskog saznanja u ovoj oblasti.
Obrazloženje strukture istraživanja

 Priroda i složenost pitanja na koje ovo istraživanje treba da ponudi odgovore odredili su metodu prezentacije argumenata. Poglavlja koja slijede stoga obilježavaju tri važna metodološka opredjeljenja: definisanje procesa globalizacije, različitih teorija nacije i države te samog odnosa tačnije utjecaja procesa globalizacije na nacionalnu državu.

1. Ideja nacionalne države

U prvom poglavlju razmatrat ćemo pojam i ideju nacionalne države kao političkog, kulturološkog fenomena i društvene činjenice. Predstavit ćemo najznačajnije teorije nacije, počevši od takovanih primordijalnih shvatanja nacije do toga kako se nacionalna država shvata i određuje u savremenom društvu. Različita shvatanja nacije-države uslovljavaju poziciju nacionalne države u globalnim odnosima, njenu važnost i moć. 
2. Proces globalizacije – teorije i reakcije
Drugo poglavlje je posvećeno procesu globalizacije te pojmovnoj ali i fenomenološkoj analizi globalizacije. Društveni proces globalizacije ima različite društvene tvorevine. Različite su teorije globalizacije te svaka od njih naglašava u tom procesu ili njegovu političku, ekonomsku ili kulturološku dimenziju. Obradit ćemo pojmove koji se također vežu za globalizaciju kao što su glokalizacija, mcdonaldizacija ali i pojam vesternizacije koji određeni autori koriste da bi definirali samu globalizaciju.

3. Mijenjanje uloge i značaja nacionalne države pod utjecajem globalizacije

Treće poglavlje obrađuje sam odnos globalizacije i nacionalne države. U posljednjih trideset godina nacionalna država se razvijala pod utjecajem novog društvenog procesa koji je pojmovno određen kao globalizacija. Istraživanje će odrediti rezultate tog odnosa definišući obrasce razvoja nacije-države u posljednje tri decenije. Pitanja kojim ćemo se, pored ostalih, baviti jesu: da li je moć nacionalne države oslabila, transformirana, povećana ili je nestala pod utjecajem globalizacijskih procesa?

4. Perspektive nacije-države u globalnom društvu

Pitanje razvoja nadnacionalnih institucija u savremenom društvu, koje je obilježeno sve utjecajnijim povezivanjem ljudi, slobodnijim protokom robe i hiper-protoka informacija, jeste posljedica djelovanja globalizacije na nacionalnu državu. Globalizacija jeste multidimenzionalan proces koji ima različite implikacije. Nacionalne države u današnjem svijetu su na različitim stepenima ekonomskog, kulturološkog i političkog razvoja. Shodno tome, i proces globalizacije se različito ostvaruje u nacionalnim državama.
5. Umjesto zaključnih razmatranja, preporuke za buduća djelovanja

Istraživanje će nastojati da definiše odnos nacionalne države i globalizacije te, nadamo se, biti koristan osnov za dalja istraživanja ove teme. Ova tema je aktuelna i bit će također i u budućnosti jer dešavanja na globalnom političkom, ekonomskom i kulturološkom nivou tiču se same nacionalne države. Nacija je centralna kategorija političkog a važna je kategorija i društvenog života. Sa druge strane, proces globalizacije, koji živimo, intenzivno mijenja i oblikuje naš život. Nacionalna države i globalizacija su teme koja zahtijevaju istraživanja jer njihov odnos znatno utječe na društveni život uopće.

Naučni doprinos predložene teme doktorske disertacije
Proces globalizacije, kulturne, političke, medijske i ekonmske poslijednjih decenija transformira cjelokupni svijet života, i te transformacije ovo istraživanje iznalazi, karakterizira i prikazuje u njihovom suodnosu sa tradicionalnim društvenim i političkim kategorijama kakva je nacionalna država. Autor u disertaciji istražuje nastanak i oblike nacionane države kao najznačajnije političke kategorije te utvrđuje njene metamorfoze u procesu postmoderne mundijalizacije svijeta. Transformacija nacionalne države kao oblika modernog skupnog življenja se dovodi u vezu sa postmodernim i globalizacijskim procesima na način da se istražuju pitanja o daljnoj sudbini nacionalne države. 

Istraživanje ima namjeru pokazati da tradicionalna nacionalna država ne nestaje u procesu globalizacije, a kako neki od teoretičara tvrde, već da umanjuje i transfromira svoje domene utjecaja na život ljudi prenoseći dio svojih kapaciteta na nadnacionalne institucije. U tom procesu se razvija savremeni kozmopolitizam i jedna nova etika. Dijeljenje suvereniteta nacionalne države sa transnacionalnim organizacijam i institucijama, a što je svjetskopovijesni trend u zapadnom svijetu, mijenja ali ne i dokida nacionalnu državu, što aktualna pandemijska kriza zorno i pokazuje. Ovo istraživanje će doprinijeti novim uvidima u procese društvenih integracija u dijelovima svijeta kakav je jugoistočna Evropa gdje se uspostavljaju nacionalne države tokom proces globalizacije i gdje su identitarni otpori globalizaciji jako pristuni i politički artikulirani.
Mišljenje i prijedlog komisije  
Prijavljena doktorska disertacija predstavlja inovativan pristup istraživanju jedne izuzetno aktualne i nedovoljno istraživane teme. Kandidat je u prijavi doktorske disertacije pokazao da je savladao odgovarajuće metode znanstveno-istraživačkog rada, da posjeduje sposobnost teorijske  analize istraživanog predmeta istraživanja te da je u potpunosti kvalificiran za izradu ove diseRtacije.  
Na osnovu izloženog Komisija predlaže Vijeću Fakulteta političkih nauka Univerziteta u Sarajevu da pozitivno ocjeni uvjete kandidata mr. Ervina Sejdinovića za izradu doktorske disertacije, a temu doktorske disertacije pod nasovom NACIONALNA DRŽAVA U PROCESU GLOBALIZACIJE: OTPORI I PERSPEKTIVE prihvati kao podobnu.

Komisija za mentora doktorske disertacije predlaže prof. dr. Šaćira Filandru.

KOMISIJA:

----------------------------------------

Prof. dr. Šaćir Filandra, predsjednik

----------------------------------------------   
Prof. dr. Adnan Džafić, član
______________________________

Prof. dr. Valida Repovac-Nikšić, član

